
				ఈ పుట అచ్చుదిద్దబడ్డది

శూరత రణమునఁ జూపుదుఁ గాక - యూరక పెడమాట లొప్పునే నీకు”

నన రాక్షసునిమీఁద నర్కనందనుఁడు - కినిసి తాఁదెచ్చిన గిరి యెత్తి వైచె.

వైచిన నది వాని వక్షంబుఁ దాఁకి - చూచు నంతటిలోనఁ జూర్ణమై రాలె

నాబెట్టిదమునకు నార్చె నిర్వాగు - నాబల్లిదునిచేత నసుర స్రుక్కియును

దడయక యత్యంతధైర్యంబుతోడఁ - గడుభయంకరవృత్తి గాఁగఁ బెల్లార్చి

దిగులొంది యగచరాధిపులగుండియలు - వగులంగ నిలువునఁ బ్రాణముల్ వోవ

జగతీతలము నాకసంబు దిక్కులును - నగల రాక్షసుఁ డట్టహాసంబు చేసి3930

హుంకారరవమున నుగ్రత మెఱయఁ - గింకిణీఘంటికాఘీంకారరవము

వాసి కెక్కిన యిరువదివేలతలలఁ - జేసి గంధాక్షతార్చితమూర్తి నొప్పు

శూలంబు నిర్జరాసురులకు నైనఁ - దాలుప వ్రేఁగైన దాని నక్షణమె

సుగ్రీవుమీఁద వైచుటయును శూల - ముగ్రంపుమంటల నుజ్జ్వలం బగుచు

నేలయు నింగియు నిఖిలదిక్కులును - జాలంగ దరికొని సాగి మండుచును

బదివేలపిడుగులపగిది మ్రోయుచును - వదల కర్కజుమీఁద వచ్చుటఁ జూని

ఘనవిషజ్వాలోరగప్రభుఁ గిట్టి - వినతాత్మజుఁడు ద్రుంచువెరవు దీపింప

నెడ సొచ్చి హనుమంతుఁ డేపార నొడిసి - కడుఁ బెక్కువ్రయ్యలుగాఁ ద్రుంచివైచి

కుప్పించి దాఁటి యెక్కుఁడు పేర్మి నార్చె - నప్పుడు వానరు లందఱుఁ బొగడ

శూలంబు విఱుచుటఁ జూచి కోపించి - యాలోన వేగ నయ్యసురేశ్వరుండు
3940

కనలుచు వచ్చి లంకామలయాద్రి - ఘనశృంగ మెత్తి యర్కజుమీఁద వైవ

నుగ్రముగా నది యురముఁ దాఁకుటయు - సుగ్రీవుఁ డపుడు రోజుచు నేలఁ బడియె.




సుగ్రీవుఁడు కుంభకర్ణునిచే మూర్ఛనొందుట


నాతఁడు పడుటకు నఖిలరాక్షసులు - చేతోగతులయందుఁ జెలఁగి యార్వఁగను

గుంభకర్ణుం డతిక్రూరుఁడై వచ్చి - కుంభినిఁ బడియున్న గురుసత్త్వధనునిఁ

గనుఁగొని తలపోయఁ గపిబలంబునకు - నినకులేశ్వరునకు నీతండె లావు

ఈతఁడు పడుటచే నెల్లవానరులు - భూతలంబునఁ బడి పొలిసినయట్ల

సుగ్రీవు మాయన్న చూచుఁ గా కనుచు - నుగ్రుఁడై కొనిపోయె నొనర లంకకును

గాలానిలము వచ్చి కాలమేఘమును - గూలించి గుహకును గొనిపోవు కరణి

నట సురావళి యెల్ల “నకట సుగ్రీవుఁ - డిటు పట్టువడి పోవునే” యని వగవ

నక్కుంభకర్ణుని యలవుఁ జలంబు - దక్కక యంవంద దనుజులు వొగడ
3950

వెనుకొని రవిసుతు విడిపింపలేక - వనచరు లాహారవంబులు సేయ

శరభుండు ఋషభుండు జాంబవంతుండు -శరభుండు ధూమ్రుండు (?) సోముండు హరియు

గిరిభేది సుతరుండు కేసరి పృథుఁడు - హరిరోముఁడును పావకాక్షుఁడు హరుఁడు

ద్వివిదుండు మైందుండు వేగవంతుండు - గవయుండు శతబలి గజుఁడు దుర్ధరుఁడు

